                         Яңа Чишмә районы Зирекле лицееның югары категорияле

                        татар  теле һәм әдәбияты укытучысы Газымова Резидә Мәү-

                         лемҗан кызының  Татар теле укытучыларының 5 Бөтенроссия                                
                              съездында күрсәткән  мастер – класс  эшкәртмәсе.
               Тема: Әсәрләрдә матурлык төшенчәсенең чагылышы.
                       (11 сыйныфта сөйләм үстерү дәресе)
      Мастер – класс  сөйләм үстерүнең блоклы системасын  кулланып  ,            чыгарылыш сыйныф укучыларын  имтиханга әзерләүне күздә тотып  оештырылды.
 Бу дәресне
           -татар әдәби теленең әйтелеш нормаларын бозмыйча, проблеманы аңлап,  үз фикерен белдерә алу;
            - укучыларны рәсем сәнгате аша  әдәби әсәрләрдәге  матурлык  төшенчәсен табарга һәм танырга  өйрәтү;
          -проблеманы чишү өчен блоклы – модульле  укыту технологиясен кулланып, тулы бер әсәрләр системасын күзаллау аша  укучыларның  матурлык төшенчәсенә төрле яклап бәя бирә алуларына ирешү;
         - күренешләргә , эш –гамәлләргә , кеше холкына  дөрес бәя бирергә ,бу проблеманың бүгенге көндә  бик тә мөһим икәнлеген күрсәтү, матурлык хисләре  тәрбияләү максатыннан үткәрдем
Җиһазлау: компьютер, мультимедиа проектор, 
Материал: Презентация (слайдларда: төрле ел фасылларын тасвирлаган картиналар,  язучыларның портретлары, проблемалы сораулар); 
 Татар халык иҗаты”Мәкальләр һәм әйтемнәр” китабы.
Ризаэддин Фәхреддиннең ”Җәвәмигуль –кәлим” шәрехе китабы
Дәрес барышы:  1.Актуальләштерү.
   Укытучының кереш сүзе.
Әдәбиятта матурлык турында язмаган, сихри пейзажлар, урман –кырлар ,  елга- күлләр, күркәм, үрнәк образлар тудырмаган язучылар юк.  Шуңа да әдәбият -үзе матурлык ул , шуңа да матур әдәбият ул. Ләкин һәр язучының матурлыкка үз карашы, үз фикере, үз тасвирламасы. Матурлык әдәбиятта күп һәм киң итеп  языла, чөнки ул әсәрнең нигезе.
    2. Төп өлеш
 Дәрес  темасы аша төп  проблема куела:

                 Ничек итеп матурлыкны танырга?(1слайд)

 (Проблеманы чишү өчен укучы нәрсә эзләвен белергә тиеш, шуңа да проблеманы чишү юллары слайдларда күрсәтелә.)  Моның өчен укучы иң баштан 
   ” Нәрсә ул матурлык ? “дигән сорауга җавап эзли (2 слайд) Укучыларның  фикерләре тыңлана.

              --Матурлык бик тирән мәгънәле төшенчә ул.Сез дә аны һәрберегез үзенчә аңлыйсыздыр. Берегез  матурлыкны табигатьтә күрә, аңа сокланып карый. Икенчегез төп матурлык кеше күңеленең матурлыгы дип раслый. Кайберәүләр матурлыкны тыныч тормышта, илнең  иминлегендә, үз җирендә  яши , уку алуда күрә.  кемгәдер  ул матур йөз , буй –сын.Уңган – булган кешеләр өчен ул -матур эшләр,  
        Фикерләрнең дөреслегенә ышану, үз –үзеңне тикшерү өчен “Татар теленең аңлатмалы сүзлеге”ннән  матурлык төшенчәсенең  мәгънәсе укыла(3слайд)
1.Матур,гүзәл, күңелгә рәхәтлек бирә торган  - күренеш, эш, тормыш,  сәнгать әсәрләре ;
     2.Матур  сокланырлык урыннар  - табигатьтә, матур әдәбият    әсәрләрендә.

   3 Ягымлы , сөйкемле үзенә җәлеп итә торган  тышкы кыяфәт, кеше характерындагы , эшчәнлегендәге хуплана торган сыйфатлар.
                Ничек итеп  без матурлыкны тоябыз? (4 слайд)

         Бик матур табигать күренеше сурәтләнгән  картина тәкъдим ителә. Беренче карашка рәсемгә карауга укучы нәрсә тоя? Җаваплар тыңлана.(Көтелгән җавап: Без рәсемгә карап , андагы матурлыкка сокландык.) 
          Димәк, матурлык ул соклану хисе тудыра. Кеше җаны һәрвакыт  матурлыкка сусап яши. Аңа яңадан - яңа  тәэсирләр, сокланулар кирәк, ә соклану күңел юшкыннарын юа.(5 слайд)

         Картинада нәрсәләргә сокландык ?( Сихри күлгә, аллы – гөлле чәчәкләргә, биек тауларга, саф чиста һавага)

   Тормышта без нәрсәләргә сокланабыз? (6 слайд)

· Күренешкә

· Тышкы кыяфәткә

· Эшкә

· Табигатькә

· Яхшы холыкка

            Рәсем сәнгатен без ничек тойдык? ? (7слайд)

        Безгә төсләр тәэсир итте, ә төсләр   соклану хисләре тудырды.                   Димәк , без баштан төсләргә  , аннан соң гына  образлылыкка игътибар иттек.

               Безгә нинди төсләр  ничек тәэсир итә?

    Төсләрнең хисләргә тәэсире (8слайд –  Зәңгәр, кызыл, сары, шәмәхә төсләр өстенлек иткән картина белән  бергә  яшел төс өстенлек иткән , тынычландыра  торган  картина  тәкъдим  ителә.Укучы кайсы картина күңелгә якынрак булуын табарга тиеш.Шул ук вакытта төсләр шкаласы да тәкъдим ителә, шкаланың кайсы ягы күзгә, күңелгә ничек тәэсир итүе   тикшерелә. Күзгә бәрелми торган , тынычлык бирә торган төсләр укучылар тарафыннан яклана.)

       Рәсем сәнгатендәге матурлыкның чагылышына укучы  нәтиҗә чыгара. Беренче карашка төсләргә сокланабыз икән. Ләкин бу алдавыч түгел микән? Фикерләрдән соң төп һәм тәрбияви нәтиҗә чыгарыла. Төсләргә бик үк өстенлек бирмичә образлыыкка игътибар итәргә кирәклеге ачыклана.
         Рәсем сәнгате аша  әдәби әсәрләргә күчү:
      Әдәбият әсәрләреннән  матурлык төшенчәсенең  чагылышын эзләү.(9 слайд) Слайдта классик язучыларыбызның портретлары күрсәтелә. Һ.Такташ,Г.Тукай. Ә Еники, И.Юзеев, Ф.Әмирхан, М.Әмир,Г.Ибраһимов. Р.Миңнуллин, Г Исхакый. Бу язучыларның барысының да әсәрләрендә матурлык төрлечә тасвирлана.Безгә шушы әсәрләрдәге матурлыкны танырга өйрәнергә кирәк.(Һәр слайд Ризаэддин Фәхреддин нәсыйхәтләре белән тулыландырыла бара)
          Кышкы  тыныч кына кар явып торган  гүзәл бер көн сурәтләнгән картина  10 (слайд) аша укучылар бер  шагыйрьнең  шигырен искә төшерергә тиеш.   Бу очракта Һ.Такташның “Ак чәчәкләр” шигыре күздә тотыла.  

    Ак чәчәкләр ява, 

Дөнья матур, 

Шундый матур булып тоела;

Күге зәңгәр, гүя йолдызлары

Ак кар булып җиргә коела. (Укучылар шигырьне искә төшереп сөйли алсалар бик әйбәт. ) Усак егетләре, каен кызларының , хатын –кызның бөтен матурлыгын , бөтен күркен оста итеп тасвирлый  Һ.Такташ. Җирне, җир күрке булган кешене , табигатьнең яме булган урман –кырларны, чәчәк –гөлләрне яратып иҗат итә шагыйрь. Мәхәббәт белән табигатьне матурлап үрә ул. Табигать  җимерелсә . кешеләр арасындагы матурлык җимерелә ди.(Кышкы табигать сурәтләнгән әсәрләр искә төшерелә)
                Таулар, урман янындагы авыл, матур зур елга сурәтләнгән картина аша укучылар сихри җәйге  матурлык тасвирланган әсәрләрне искә төшерәләр.(11 слайд)

Таулар,урманнар,авыл күренеше аша туган як гүзәллеген тасвирлаган әсәрләр бик күп. Шулар арасында М.Әмирнең “Агыйдел” әсәре. Бу әсәрдәге табигать турындагы урыннарны бергә җыйсак, тулы бер сюжет булыр иде. Әсәрдәге матурлык аша язучы вакыйгаларның чынлыгына ышандыра, кешеләрне, аларның эш – гамәлләрен ачык итеп күз алдына китерергә ярдәм итә Табигать матурлыгын шагыйрләрчә язганга, “Агыйдел” повесте аша М.Әмир үзен чын шагыйрь итеп танытты. Пейзажны автор метафора итә.”Агыйдел  рәсемдәге төсле матур,әкяттәге төсле сихри, җырдагы төсле моңлы ул...Чиксез борылышлар ясый, яшь йөрәкне хәтерләтә. Яшь  кызлар кебек уйга бата, чит –читләрендә төнбоеклар  үсә....Тыныч матур күл”.
               Г.Ибраһимовның “Кызыл чәчәкләр” әсәрендәге Агыйдел буена урнашкан Зәңгәр Чишмә  авылының матурлыгы, адәм күзе күреп туя алмаслык чәчәкләр, таулар, киң басулар, зәңгәрләнеп уйный торган матур күл искә төшерелә. 

        Г.Гобәйнең “Макчы кызы”ндагы  Агыйдел буе, андагы сокландыргыч матурлыкны  да укучылар искә төшереп сөйли алсалар бик әйбәт.

          Пейзаж аша кеше күңеле, язмышлар тасвирланган әсәрләрне табу(12слайд).
            Көзге пейзаж тасвирланган картина.”Киң алан, матур чикләвек агачы, башыннан аягына кадәр яшелгә бөркәнгән чыршы, сары – кызыл яфракларга бизәлгән усак.....Бу төсләр бер –берсенә  бәрелеп, зур –зур аклы – сарылы букет ясыйлар” 
        Укучылар бу картина аша Г.Исхакыйның “Көз” повестен искә төшерәләр. Көзнең төрле манзаралары , сары яфраклары - һәммәсе бергә Гөлсемнең язмышын символлаштыра.Табигатьнең сурәтләнүе  сокланырлык, образларның эчке халәтен ачуда урынлы чагыштыру.  

                Шулай ук Ф.Әмирханның “Хәят” әсәрендәге гүзәллек, якты кояш, чәчәкләр, кошлар сайравы – Хәят күңелендәге хисне ачу өчен бирелә.(Шундый әсәрләр искә төшерелә)
               Ана белән бала арасындагы матурлык тасвирланган әсәрләр . Баласын кочагына алган ана  картинасы (13 слайд).    Әдәбиятта мондый әсәрләр бик күп. Ә.Еникиның “Матурлык” хикәясе матурлык төшенчәсен тулысынча ачып биргән әсәр. Бәдретдин образы аша без кеше күңеленең  матурлыгын да, дуслыкның кадерен дә, табигать матурлыгын да, гаиләдәге матур мөнәсәбәтләрне дә күрәбез.Табигать искиткеч матур итеп тасвирлана, шушы матурлыкны күреп үскән кешеләр ямьсез була алмый.Автор кеше белән табигать арасындагы гармония бозылмасын  дияргә теләгәндер. (Әсәр -дәге барлык матурлык төшенчәләре табыла, ана белән бала арасындагы мөнәсәбәтләргә аерым игътибар ителә,эзлекле сөйләм оештырыла)
         Түбәндәге   мәкаль – әйтемнәргә фикер алышу:
· Матурлыкның күзгә бәреп торганы түгел, күзеңне ачканы кадерле.

· Ямьсезлегемне күрмә, күңелемне күр.
        Проблемалы сорау:
                  Әгәр дә Ә.Еники “Матурлык” хикәясендә ананы шулай ямьсез итеп тасвирламаса, ана белән бала арасындагы матур мөнәсәбәтне без күрә алыр идекме?(Җаваплар тыңлана)
      Нәтиҗә :
· Әгәр дә матурлык бөтен кешедә дә булса , ул матурлык булудан туктар иде. (Р.Батулла) .   (14 слайд)               
              Җир йөзендәге матурлыкны бер вакытта да, бер кеше дә күреп тә, тасвирлап та бетерә алмый.  Матурлыкның башкалар сизмәгән  якларын күрү өчен, күңел күзе кирәк.  Зирәклек тә, осталык та табигать тудырган матурлык бит!
          Бәхетле буласың килсә күңел күзедә таян (15 слайд)Сазлык эчендә үскән чәчәк рәсеме күрсәтелә.Укучылар шушы рәсем аша әсәрне искә төшерәләр.Ул Ә.Еникиның “Саз чәчәге” повесте.   Сазлык эчендә үскән гүзәл, матур бер чәчәкне өзеп  Шакир  үзе дә шушы сазлыкка , пычракка чума.”Барысыннан да элек  Наҗия сөйкемле, үзен бик тыйнак  тота торган кыз иде. Бөтен килеш – килбәтеннән матурлык бөркелә..........соңыннан , тора- бара Шакир күзгә бәрелми торган тыйнак, сабыр, түзем кыр чәчәген, Мәрьямын сагына- юксына башлады. Чыннан да, ул үзенә тартып торучы, эчке күңел дөньясы белән җылытучы зат булган икән бит. Менә ул хәзер күзләрне камаштырырлык гүзәл белән тора, тик ул гүзәллектән качарга , югалырга омтыла, үзе дә нәрсәнедер югалта бара .Менә шулай матурлык сазлыгы үзенең чираттагы корбанын акрынлап йота бара иде. “( Әсәр эчендәге чын һәм алдавыч матурлыкны эзләү)
                    Килешәсезме?(16 слайд)
· Уйлап карасаң , матурлыкның куркыныч ягы да бар бит. Матурлык алдында егетнең зирәге дә җебеп китә.Әгәр чибәрлекне өләшә торган хәл булса, мин аны бик ышанычлы, матур булуның җаваплылыгын аңлый торган кешеләргә генә бирер идем. Һәр матурның күңеле ак түгел бит.
                                      (М.Юныс)

               Матурлык мәңгелекме? Чагыштыру өчен ике  рәсем күрсәтелә:

   Ап- ак ромашкалы урман аланы. Икенче рәсем дә шул ук , тик анда алан давыллы яңгырдан соң.Чәчәкләр сынган , ауган, пычранган.
         Димәк, матурлык  мәңгелек түгел, ә аны саклау ул бездән тора.

       Уйлан әле(17 слайд)
· Табигать матурлык биргәндә  нәрсә турында уйламый?-(Гүзәллекнең, матурлыкның кадерен белгән,  бары тик җаваплылыкны тойган, мактанмаган, җилбәзәк булмаган затларга гына бирергә кирәклеген )   
Тормышка әзерләү , тәрбия бирү максатыннан  Ризаэддин Фәхреддиннең”Нәсыйхәтләр” һәм “Җәвәмигуль кәлим” шәрехе китаплапрыннан хәдисләр укыла. “Адәмнең күркәмлеге үзенең акылындадыр, фазыйләте вә дәрәҗәсе исә холкы булыр”(“Җәв.кәл.” ш – 191 бит)     
        Йомгаклау
            Дәрес башында куелган проблемага әйләнеп  кайтабыз:
                  Әдәби әсәрләрдә матурлык төшенчәсе төрлечә бирелә.  Бу төшенчәне сүзләр тудыра. Аны тасвирлау өчен  чагыштырулар, эпитетлар, метафоралар., һ.б лар кулланыла. Шулар аша пейзаж  , портрет ,  характер, эш гамәлләр туа. 

        Чын матурлыкны  күңелгә рәхәтлек бирә торган күренешләрдән, эш-гамәлләрдән, тормыштан, кеше характерындагы хуплана торган матур сыйфатлардан, эчке дөньябызның сафлыгыннан – чисталыгыннан  эзлик. 
             “Сәнгать өчен матурлык урманда түгел, кеше күңелендә. Кешедәге матурлыктан көчлерәк матурлык юк дөньяда”         (Х.Вахит)
Дәресне йомгаклау

Укучыларга  ”Матурлык нидән гыйбәрәт” дигән темага инша язып килергә кушыла.
